
Nagħti l-kunsens tiegħi.

(L.S.) GEORGE VELLA
President

30 ta’ Ġunju, 2023

ATT Nru XXII tal-2023

ATT sabiex ikompli jemenda l-Kodiċi Kriminali, Kap. 9.

IL-PRESIDENT, bil-parir u l-kunsens tal-Kamra tad-Deputati,
imlaqqgħa f’dan il-Parlament, u bl-awtorità tal-istess, ħareġ b’liġi dan
li ġej:-

Titolu fil-qosor. 

Kap. 9.

1. It-titolu fil-qosor ta’ dan l-Att hu l-Att tal-2023 li jemenda l-
Kodiċi Kriminali (Emenda Nru 3) u dan l-Att għandu jinqara u
jinftiehem ħaġa waħda mal-Kodiċi Kriminali, hawn iżjed ’il quddiem
imsejjaħ "il-Kodiċi".

Żieda ta’ 
artikolu ġdid fil-
Kodiċi.

2. Minnufih wara l-artikolu 243A tal-Kodiċi għandu jidħol l-
artikolu ġdid li ġej:

"Eċċezzjonijiet 
għall-artikoli 
241(2) u 243.

243B.  Ma għandu jkun twettaq l-ebda reat taħt is-
subartikolu (2) tal-artikolu 241 jew l-artikolu 243 meta t-
tmiem ta’ tqala jew ħsara lill-fetu tirriżulta minn
intervent mediku magħmul bil-għan li tkun salvata l-
ħajja u protetta s-saħħa ta’ mara tqila li tkun qiegħda
tbati minn komplikazzjoni medika li  tkun tista’
tqegħdilha ħajjitha f’riskju immedjat jew saħħitha
f’periklu gravi li jista’ jwassal għall-mewt:

B’dan iżda illi eżenzjoni mir-responsabilità
kriminali bis-saħħa ta’ dan l-artikolu għandha tapplika
biss jekk wara li jkunu kkonsidrati l-prattiċi mediċi
kurrenti f’Malta xorta jkunu jissussistu ċirkostanzi ta’
neċessità li jiddettaw li jsir l-intervent mediku u jekk
jitwettqu l-kondizzjonijiet li ġejjin:

(a) fil-każ ta’ mara tqila li tkun qiegħda
tbati minn komplikazzjoni medika li tkun tista’
tqegħdilha ħajjitha f’riskju immedjat l-intervent
mediku jsir meta fil-fehma raġjonevoli tat-tabib li
jwettaq l-intervent il-fetu ma jkunx laħaq iż-
żmien ta’ vijabilità; jew

(b) fil-każ ta’ intervent mediku li jsir
minħabba komplikazzjoni medika li tqiegħed is-
saħħa ta’ mara tqila f’periklu gravi li jista’ jwassal
għall-mewt:

(i) illi fil-fehma raġjonevoli tat-tim
mediku l-fetu ma jkunx laħaq iż-żmien ta’
vijabilità u ma jkunx jista’ jitwelled skont l-
istandards tal-professjoni medika; u

(ii) illi l-intervent mediku jitwettaq
biss wara li t-tim mediku jkun ikkonferma
n-neċessità tal-intervent; u

(iii) illi l-intervent mediku jitwettaq
fi sptar liċenzjat li jkollu l-faċilitajiet
neċessarji biex jitwettaq l-intervent mediku
meħtieġ;
(ċ) għall-għanijiet ta’ dan l-artikolu:

Kap. 464.

"tim mediku" tfisser tliet (3) tobba
reġistrati bħala speċjalisti mal-Kunsill
Mediku taħt l-Att dwar il-Professjonijiet
tas-Saħħa li tnejn (2) minnhom ikunu
ostetriċi jew ġinekologi, li wieħed (1)
minnhom ikun l-ostetriku li jwettaq l-
intervent, u t-tielet tabib ikun speċjalista fil-
kondizzjoni li minnha l-mara tqila tkun
qiegħda tbati;

"iż-żmien ta’ vijabilità" tfisser dak il-
punt matul tqala li fih il-fetu jkun kapaċi li
jgħix barra mill-utru skont il-prattiċi mediċi
kurrenti.".

Mgħoddi mill-Kamra tad-Deputati fis-Seduta Nru 140 tat-28 ta’
Ġunju, 2023.

ANĠLU FARRUGIA
Speaker

RAYMOND SCICLUNA
Skrivan tal-Kamra tad-Deputati

